
收濇之劑 

真人養藏湯《羅謙甫方》治虛寒脫肛、久痢。 

原文 

真人養藏訶粟殼，肉蔻當歸桂木香，朮芍參甘為濇劑，

脫肛久痢早煎嘗。 

 

註釋 

      訶子(麵裹煨)一兩二錢、罌粟殼(去蒂，蜜炙)三兩六錢、肉豆蔻(麵裹煨)

五錢、當歸、白朮(炒)、白芍(酒炒)、人參各六錢，木香二兩四錢、官桂八錢、

甘草(生)一兩八錢，每服四錢。藏寒甚加附子，一方無當歸，一方有乾薑。○脫

肛由於虛寒，參、朮、甘草以補其虛，官桂、豆蔻以溫其寒，木香調氣，當歸和

血，芍藥酸以收斂，訶子、粟殼濇以止脫。 


